
İkitərəfli əməkdaşlıqda yeni mərhələ 
Azərbaycanla Serbiya arasında  

ikitərəfli və çoxtərəfli əməkdaşlığın 
fəaliyyəti dövründə dərin siyasi 
münasibətlərdə olduğu kimi, iqtisadi 
əlaqələr də yüksək səviyyədə inkişaf 
edib. Respublikamızın bu dövlətlə 
iqtisadi-ticari münasibətlərinin 
dinamikası bəzi göstəricilərdən də 
aydın nəzərə çarpıb. Belə ki,  2021-ci 
ildə Azərbaycanın 71-ci xarici ticarət 
tərəfdaşı olan Serbiya ilə ölkəmiz 
arasında ticarət dövriyyəsinin həcmi 
9,23 milyon, o cümlədən idxalın həcmi 
8,04 milyon, ixracın həcmi isə 1,19 
milyon ABŞ dolları təşkil edib.

Xatırladaq ki, 2020-ci illə 
müqayisədə ötən il Serbiya ilə ticarət 
dövriyyəsi 1,9 faiz, o cümlədən id-
xal 2,27 faiz artıb, ixrac isə 0,53 faiz 
azalıb. Cari ilin 10 ayında bu dövlət 
Azərbaycanın 68-ci xarici ticarət 
tərəfdaşı kimi qeydə alınıb. Ölkələrimiz 
arasında ticarət dövriyyəsinin həcmi 
9,84 milyon dollara, o cümlədən idxa-
lın həcmi 8,10 milyon dollara, ixracın 
həcmi isə 1,74 milyon dollara çatıb.  
Bundan başqa, keçən ilin müvafiq 
dövrü ilə müqayisədə cari ilin 10 ayı 
ərzində Serbiya ilə ticarət dövriyyəsi 
27,51 faiz artıb.

Azərbaycanda tikinti və xidmət 
sahələrində fəaliyyət göstərən Serbi-
ya investisiyalı 4 şirkət qeydiyyatdan 
keçib. Ölkəmizin isə “AzVirt” şirkəti bu 
ölkədə yol infrastrukturu layihələrinin 
həyata keçirilməsinə başlayıb. 

Qeyd edək ki, cari il iyulun 25-də 
Serbiya Prezidenti Aleksandr Vu-
çiç Azərbaycanın “AzVirt” şirkətinin 
layihəsi əsasında bu ölkədə Sava çayı 
üzərində inşa olunan yeni körpünün 
açılışında iştirak edib və azərbaycanlı 
inşaatçıların  layihəni vaxtında, bir gün 
də gecikmə olmadan təhvil verdiklərini 
yüksək dəyərləndirib. Bu ölkənin 
dövlət başçısı istifadəyə verilən 
nəhəng kommunikasiyanı “şah əsər” 
adlandırıb, infrastrukturun  tamam-
lanmasından və iki sahilin bir-biri ilə 
əlaqələnməsindən məmnunluğunu 
ifadə edib. A.Vuçiç adıçəkilən körpü-
nün paytaxt Belqrad və Serbiyanın 
ikinci ən böyük şəhəri olan Novi Sad 
üçün çox böyük əhəmiyyət kəsb etdi-
yini də vurğulayıb.

Bütün bu və digər iqtisadi nəticələr, 
habelə perspektiv məsələlər barədə 
Prezident İlham Əliyevin noyab-
rın 23-də Serbiya Respublikasına 
rəsmi səfəri çərçivəsində keçirilən 
görüşlərdə ətraflı bəhs edilib. Yeri 
gəlmişkən, bu istiqamətlər həmin gün 
iki ölkə arasında imzalanan bir sıra 
sənədlərdə, məsələn, kiçik və orta 

biznesin inkişafı, ixracın və investisi-
yaların təşviqi üzrə  anlaşma memo-
randumlarında ifadə olunub.     

İki ölkə arasında iqtisadi 
əməkdaşlığın inkişaf etdirilməsi 
zəruriliyi prezidentlər İlham Əliyev 
və Aleksandr Vuçiçin mətbuata 
bəyanatlarında da öz ifadəsini tapıb. 
Dövlətimizin başçısı bəyanatında 
deyib: “Biz, əlbəttə ki, bu və digər 
məsələləri ölkələrimizin maraqlarının 
prizmasından təhlil edirik və bu gün 
ikitərəfli formatda bir çox beynəlxalq 
məsələlərə də toxunduq. Eyni zaman-
da, regional təhlükəsizlik məsələlərini 
müzakirə etdik. Mənim dostum 
Aleksandrın dediyi kimi, energetika 
sahəsindəki əməkdaşlığı müzakirə 
etdik və bu gün bu müzakirələr da-
vam edəcək. Təbii qaz, elektrik ener-
jisi sahələrində əməkdaşlıq üçün 
yeni imkanlar var. Azərbaycanın 
zəngin qaz resursları bu gün bir 
çox ölkələrin enerji təhlükəsizliyinin 
təmin edilməsində öz rolunu oynayır 
və bizim rolumuz getdikcə artacaq. 
Əlbəttə ki, ilk növbədə, biz dost olan 
ölkələrlə bu sahədə və bütün başqa 
sahələrdə əməkdaşlığı dərinləşdirmək 
fikrindəyik. O cümlədən hərbi-texniki 
sahədə əməkdaşlıq aparılır və bu 
əməkdaşlığın daha da dərinləşməsi, 
daha geniş vüsət alması istiqamətində 

əlavə addımlar atılacaqdır”.
Ümumiyyətlə, dövlətimizin başçı-

sının səfəri çərçivəsində imzalanan 
Azərbaycanla birgə bəyanatla, stra-
teji tərəfdaşlıq və müttəfiqlik haq-
qında memorandumla iki ölkə ara-
sında əməkdaşlıq yeni mərhələyə 
daxil olub. Yeri gəlmişkən, Serbiyada 
müzakirə olunan məsələlər arasında 
enerji sahəsində əməkdaşlığın inki-
şafına daha çox diqqət yetirilib. Qa-
zın istehsalı ilə bağlı danışılarkən, bu 
gün qaz ixracı, təxminən, 22 milyard 
kubmetrə çatan Azərbaycanda yaxın 
perspektivdə həmin göstəricinin 35 
milyard kubmetrdən daha çox olacağı 
bildirilib. 

Hazırda istehsal olunan mavi ya-
nacağın həcminin yarıdan çoxu Avro-
pa ölkələrinə nəql olunur. Məhz buna 
görə də indi Serbiya və Bolqarıstan 
arasında interkonnektorun yaradılma-
sı üzərində iş aparılır.  Əsas məqsəd 
isə Azərbaycandan daxil olan ixrac 
qazın təchizatını yüksək səviyyədə 
gerçəkləşdirməkdir.  

Serbiyada müzakirə edilən iqtisadi 
layihələr arasında elektrik enerjisinin 
verilişi ilə bağlı məsələlərə də xüsu-
si diqqət yetirilib. Çünki Gürcüstan, 
Rumıniya və Macarıstanı birləşdirən 
böyük bir Avropa layihəsinin 
gerçəkləşdirilməsinin artıq vaxtı  

çatıb. Ona görə də dövlət başçımızın 
səfər çərçivəsində Serbiya Preziden-
ti ilə    görüşündə Avropadan olan 
tərəfdaşlarımızın bu layihəyə qoşul-
ması barədə fikir mübadiləsi aparılıb. 

Xatırladaq ki, bu layihədə 
diqqətçəkən məqam elektrik xəttinin 
suyun altından çəkilməsi ilə bağlıdır. 
Perspektivdə xəttin Qara dənizin al-
tından keçməsi Serbiyanın paylayıcı 
şəbəkəsinin Rumıniya və Macarısta-
nın paylayıcı şəbəkəsinə uğurla qo-
şulmasını zəruri edir. Bu, Serbiyanın 
gələcəkdə təhlükəsiz şəkildə elektrik 
enerjisini almaq imkanını şərtləndirir 
və bu ölkənin elektrik enerjisi ilə bağlı 
tam təhlükəsizliyini gerçəklədirir. 

Bu məqamda onu da qeyd etmək 
yerinə düşər ki, belə bir mürəkkəb, 
eyni zamanda, mühüm layihə Serbiya 
kimi etibarlı bir tərəfdaşın sənaye is-
tehsalının genişlənməsini və əhalisinin  
artan ehtiyaclarının ödənilməsini 
şərtləndirir. 

Bütün bunlar Azərbaycanla Ser-
biya arasındakı münasibətlərin yaxşı 
perspektivləri olduğunu və yüksək 
səviyyəli qarşılıqlı səfərlərin əlaqələrin 
inkişafına töhfə verdiyini deməyə əsas 
verir. 

Vaqif BAYRAMOV,  
“Xalq qəzeti”

Azərbaycanın 20 faiz ərazisi Ermənistanın 30 ilə yaxın müddətdəki işğalı zamanı 
yerlə-yeksan edilib. Qarabağ və Şərqi Zəngəzurun şəhərləri və digər yaşayış 
məntəqələri, o cümlədən infrastruktur obyektləri tamamilə dağıdılıb, milli-mədəni 
irsimiz sıradan çıxarılıb, təbii sərvətlərimiz talan olunub, iqtisadiyyata böyük zərər 
vurulub, ən dəhşətli məsələ isə 1 milyondan artıq azərbaycanlı qaçqın və məcburi 
köçkün vəziyyətinə düşüb.  

Qarabağın sürətli bərpası 
iqtisadi gücün təcəssümüdür

Qeyd edək ki, 2020-ci il sentyabrın  
27-də Ermənistanın növbəti hərbi təxribatına 
cavab olaraq ordumuz əks-həmlə əməliyyatı 
ilə 44 gün ərzində torpaqlarımızı düşməndən 
təmizləyib və həmin vaxtdan etibarən 
Azərbaycan dövləti Prezident İlham Əliyevin 
rəhbərliyi ilə bu əzəli-əbədi yurd yerlərimizdə 
genişmiqyaslı bərpa-quruculuq layihələrinin 
gerçəkləşdirilməsinə başlayıb. Beləliklə, 
ölkəmiz dayanıqlı sülhə, tərəqqiyə əsaslanan 
və bir çox dövlətlər üçün nümunə olan yeni 
mərhələyə qədəm qoyub. 

Vətən müharibəsindən ötən iki il ərzində 
işğaldan azad olunmuş ərazilərin minalardan 
və partlamamış hərbi sursatdan təmizlənməsi, 
müasir yaşayış, istehsal və xidmət infrast-
rukturunun qurulması, iqtisadi fəaliyyətin, o 
cümlədən nəqliyyat-kommunikasiya xətlərinin 
bərpası, xüsusilə, Zəngəzur dəhlizinin açıl-
ması istiqamətlərində mühüm işlər görülüb.  

Həyata keçirilən məqsədyönlü və geniş-
miqyaslı layihələr Qarabağ və Şərqi Zəngəzur 
iqtisadi rayonlarının sürətlə dirçəlməsinə, 
əhalinin dayanıqlı məskunlaşmasına və da-
vamlı iqtisadi fəallığının təmin olunmasına 
xidmət edir, habelə həmin ərazilərin yüksək 
inkişaf etmiş regiona çevrilməsi üçün sağlam 
bünövrə yaradır. 

Düşməndən təmizlənən ərazilərə Böyük 
Qayıdış hazırda dövlətimiz qarşısında duran 
taleyüklü bir vəzifədir. Yeri gəlmişkən, həmin 
məqsəd Azərbaycanın 2022–2026-cı illəri 
əhatə edən sosial-iqtisadi inkişaf strategiya-
sının beş Milli Prioritetindən biridir. Prezident 
İlham Əliyevin 16 noyabr 2022-ci il tarixli 
sərəncamı ilə təsdiqlənən “Azərbaycan Res-
publikasının işğaldan azad edilmiş ərazilərinə 
Böyük Qayıdışa dair I Dövlət Proqramı” da 
sözügedən prioritetin uğurla gerçəkləşməsi 
məqsədi daşıyır.   

Artıq iki ildir ki,  Qarabağ və Şərqi 
Zəngəzurda aparılan bütün yenidənqurma, 
bərpa və şəhərsalma layihələri müasir ur-
banizasiya modellərinin tətbiqi ilə, əhalinin 
həyat səviyyəsinin yüksəldilməsinə xidmət 
edəcək şəhərsalma prinsipləri və normaları-
na uyğun həyata keçirilir. Bu zaman texnoloji, 
demoqrafik və ekoloji şərtlərin təsiri altında 
dünyada dəyişən qlobal şəhər planlaşdırma 
tendensiyaları diqqətdə saxlanılır. Bununla 
da, qurulan yaşayış məntəqələrində gələcək 
iqtisadi məhsuldarlığın artımına, həyat 
səviyyəsinin yüksəldilməsinə və dayanıqlılı-
ğın möhkəmlənməsinə əlverişli  zəmin hazır-
lanır.  

Dövlət Proqramına əsasən, işğal-
dan azad edilmiş ərazilərdə təhlükəsizlik 
məsələləri nəzərə alınmaqla, infrastruktur 
təminatının strateji məqsədlərə uyğunlaşdırıl-
ması, nəqliyyat sisteminin fasiləsiz fəaliyyəti 
üçün yolların çəkilməsi, telekommunikasiya 
şəbəkələrinin qurulması, elektrik, su, istilik və 
qaz təchizatının təmin edilməsi əsas prioritet 
istiqamətlərdən biridir.

Proqramın reallaşdırıldığı müddətdə mü-
asir nəqliyyat-yol infrastrukturu qurularkən, 
bölgənin tranzit potensialından səmərəli 
istifadə, əhalinin ehtiyacları və bu infrastruktu-
run düşməndən təmizlənən ərazilərin sosial-
iqtisadi inkişafına mümkün təsirləri də nəzərə 
alınacaq.

Qarabağ və Şərqi Zəngəzurda iqtisadiy-
yatın yenidən qurulması və inkişafı iqtisadi 
canlanmanın yaradılması, əlverişli biznes 
mühitinin formalaşdırılması, su və torpaq eh-
tiyatlarından səmərəli idarəedilmə  mexaniz-
minin yaradılması, eyni zamanda, bölgədə re-
gional ixtisaslaşmanın artırılması məqsədilə 
layihələrin icrasını əhatə edəcək.

Adları çəkilən iqtisadi rayonlarda iqtisa-
di canlanmanın reallaşdırılması üçün əsas 
hədəf göstəricisi isə postmünaqişə dövründə 
ərazilərin iqtisadi cəhətdən özü-özünü təmin 
edən regiona çevrilməsidir. Ərazilərdə sa-
hibkarlığın inkişafı, əlverişli biznes mühitinin 
yaradılması, habelə innovativ texnologiyala-
rın tətbiqinin stimullaşdırılması üçün güzəştli 
kreditlərin verilməsi və digər maliyyə dəstəyi 
tədbirlərinin həyata keçirilməsi nəzərdə tutu-
lur.

Onu da xatırladaq ki, Prezident  
İlham Əliyev YAP-ın yaradılmasının 30 il-
liyi münasibətilə noyabrın 21-də keçirilən 
tədbirdəki çıxışında Qarabağın və Şərqi 
Zəngəzurun Azərbaycanın öz hesabına 
yenidən qurulduğunu bildirib. Təbii ki, haq-

qında danışılan Dövlət Proqramında da bu 
məsələnin-nəzərdə tutulan layihələrin icrası-
nın dövlət büdcəsi, Neft, Qarabağ Dirçəliş, Biz-
nesinin İnkişafı fondlarının, Kənd Təsərrüfatı 
Nazirliyi yanında Aqrar Kredit və İnkişaf 
Agentliyinin vəsaitləri, habelə yerli və xarici 
investisiyalar hesabına gerçəkləşdirilməsi 
nəzərdə tutulub. Burada, həmçinin dövlət ‒ 
özəl sektor tərəfdaşlığı nəticəsində yaranan 
maliyyə mənbələrinin, özəl investisiyaların, 
beynəlxalq təşkilatların vəsaitlərinin də real-
laşdırılması planlaşdırılıb. 

Vüqar BAYRAMOV, 
Milli Məclisin deputatı

“Azərbaycan Respublikasının iş-
ğaldan azad edilmiş ərazilərinə Bö-
yük Qayıdışa dair I Dövlət Proqramı” 
keçmiş məcburi köçkünlərin ləyaqətlə 
məskunlaşması məqsədi daşıyır.

Adıçəkilən proqrama əsasən, Qara-
bağ və Şərqi Zəngəzur iqtisadi rayon-
larında iqtisadiyyatın sürətli bərpası, 
dinamik inkişafı, o cümlədən, rəqabətli 
istehsal və emal sahələrinin fəaliyyəti 
müasir infrastrukturla dəstəklənəcək, pri-
oritet sahələrdə sahibkarlara geniş çeşidli 
stimullar veriləcək, vergi-gömrük azadol-
maları, habelə güzəştli maliyyələşmə 
alətləri geniş tətbiq olunacaq, kreditlərin, 
həmçinin investisiyaların sığortalanması 
mexanizmi yaradılacaq. Ekoloji təmiz 
və iqtisadi cəhətdən səmərəli bərpa 
olunan enerji mənbələrindən istifadə 
genişləndirilməklə “yaşıl enerji zonası” 
konsepsiyası tətbiq ediləcək. Nəticədə, 
ümumi məhsul buraxılışında, ixracda və 
məşğulluqda düşməndən təmizlənən 
ərazilərin payı davamlı şəkildə artacaq.

Proqramın əsas özəlliklərindən biri 
də fəaliyyətlər üzrə ünvanlılıq və sistem-
liliyin qorunmasıdır. Belə ki, proqramda 
hər bir fəaliyyət üzrə müddət, məsul qu-
rumlar və reallaşacaq əsas istiqamətlər 
göstərilir. İnfrastruktur, iqtisadiyyatın 
yenidən qurulması, sosial inkişaf və 
ətraf mühitin tarazlığı kimi hədəflərin 
reallaşması üçün sənəd 2022–2025-ci 
illər üzrə fəaliyyətləri və 2026-cı ildə ye-
kun nəticələri özündə ehtiva edir. 

Azərbaycan Böyük Qayıdışı bu 
gün öz daxili maliyyə mənbələri hesa-
bına reallaşdırır. Gələn il üçün dövlət 
büdcə layihəsinə əsasən, Böyük Qayı-
dış layihəsi çərçivəsində işğaldan azad 
olunmuş ərazilərin yenidən qurulması 
və bərpası ilə bağlı xərclər 3 milyard 
manat nəzərdə tutulur. Keçən ili və cari 
ili nəzərə alsaq, 3 ildə (2021–2023-cü 
illər) Qarabağ və Şərqi Zəngəzurun 
bərpa və yenidən qurulmasına dövlət 
büdcəsindən 7 milyard 870 milyon ma-
nat vəsait ayrılır. Bu, məhz Qarabağın 
daha qısa müddətdə bərpasına olan xü-
susi diqqətdir.

Prezident İlham Əliyevin və birinci 
xanım Mehriban Əliyevanın işğaldan 
azad olunan ərazilərimizə mütəmadi 
səfərləri də quruculuq işlərinin inten-
siv həyata keçirilməsinə xüsusi zəmin 
yaradır. Bu, işğaldan azad olunan 
ərazilərimizin daha qısa zamanda 
bərpasının Azərbaycan üçün prioritetli-
yini bir daha təsdiq edir. 

Adıçəkilən  Dövlət  Proqramına  
əsasən, Qarabağ və Şərqi Zəngəzur iq-
tisadi rayonlarına 2026-cı ilədək 34 min 
500 ailə köçürüləcək. Bu isə növbəti 4 
ildə 160 minə yaxın vətəndaşımızın öz 
ata-baba yurdlarına qayıtması deməkdir.   

Ekspert rəyi

“Yaşıl iqtisadiyyat” – davamlı “yaşıl” inkişafın elmi əsası 
“Yaşıl iqtisadiyyat” təbii mühitin bir hissəsi olan, eyni zamanda, 

ondan asılı olan bir iqtisadiyyatdır. “Yaşıl iqtisadiyyat”ın konsepsiyası 
iqtisad elmində və fəlsəfədə mövcud olan postmodernizm, resursyönümlü 
iqtisadiyyat, ekoloji iqtisadiyyat, ətraf mühitin iqtisadiyyatı, yaşıl siyasət 
və s. kimi bir çox istiqamətlərin ideyalarını özündə əks etdirir. 

Dünyada ətraf mühitin çirklənməsi, 
azalan təbii ehtiyatlar, iqlim dəyişmələri 
və artan tələbat fonunda dayanıq-
lı inkişafa nail olmaq üçün “yaşıl 
iqtisadiyyat”ın genişləndirilməsi, onun 
müasir tələblər səviyyəsində inkişaf 
etdirilməsi istiqamətlərində həyata 
keçirilən tədbirlər böyük əhəmiyyətə 
malikdir. Təsadüfi deyildir ki, ölkə  
Prezidenti İlham Əliyev tərəfindən 
təsdiq edilmiş “Azərbaycan 2030: 
sosial-iqtisadi inkişafa dair Milli 
Prioritetlər”də 5-ci prioritet “Təmiz ətraf 
mühit və “yaşıl artım” ölkəsi” adlanır. 

Sənəddə ekoloji təmiz texnolo-
giyaların tətbiqinə əhəmiyyətli yer 
verilməsi, təbii  ehtiyatlardan, təmiz 
və dayanıqlı enerji mənbələrindən 
səmərəli istifadə, tullantıların təkrar 
emalı və çirklənmiş ərazilərin 
bərpasının təşviqi, ekoloji baxımdan 
əlverişli olan “yaşıl” texnologiyaların 
tətbiqinin genişləndirilməsi ilə bağlı 
qarşıya konkret tapşırıqlar qoyulub.

Bu tapşırıqların vaxtında, 
keyfiyyətlə və müasir tələblər 
səviyyəsində yerinə yetirilməsində 
Azərbaycan Respublikası Prezidenti 
yanında Dövlət İdarəçilik Akademiya-
sının professoru, iqtisad üzrə elmlər 
doktoru Vüsal Qasımlının elmi redak-
torluğu ilə birgə həmmüəllifliklə ha-
zırlanıb, İqtisadi İslahatların Təhlili və 
Kommunikasiya Mərkəzinin, həmçinin 
Ekologiya və Təbii Sərvətlər  Nazir-
liyinin dəstəyi ilə  nəşr edilən “Yaşıl 
iqtisadiyyat” monoqrafiyası olduqca 
böyük əhəmiyyətə və dəyərə malikdir. 
Azərbaycan Respublikası Prezidenti 
yanında Dövlət İdarəçilik Akademiya-
sının Böyük Elmi Şurasının qərarına 
əsasən nəşrə tövsiyə olunan monoq-
rafiya ölkəmizdə bu sahədə ilk əhatəli 
tədqiqat əsəridir.

Monoqrafiyada alternativ ener-
ji mənbələri, xüsusən də işğaldan 
azad olunan ərazilərin “yaşıl enerji” 
zonasına çevrilməsi istiqamətində 
görülən işlərə geniş yer verilib. Bu 
həm də Azərbaycan Prezidentinin 
“Mən azad olunmuş Qarabağı və 
Şərqi Zəngəzuru “yaşıl enerji zonası” 
elan etmişəm” çağırışına bir töhfədir. 
Həmçinin “yaşıl büdcə” çərçivəsi və 

onun Azərbaycanda tətbiqi imkanları 
ilə bağlı aparılan tədqiqatlara da bu 
monoqrafiyada kifayət qədər yer ay-
rılır. 

Kitab hazırda dünyada qlobal 
problemə çevirilmiş iqlim dəyişikliyi, 
davamlı inkişaf, iqtisadi inkişafın eko-
loji hüdudları, “yaşıl şəhərlər” üçün 
“yaşıl iqtisadiyyat”, enerji səmərəliliyi, 
“yaşıl maliyyə”, Azərbaycanda “yaşıl 
iqtisadiyyat”ın mövcud durum və pers-
pektiv inkişaf imkanları, “yaşıl artım” 
və kənd təsərrüfatında “yaşıl inkişaf”  
kimi vacib məsələləri əhatə edir. 

Monoqrafiya üç bölmədən ibarətdir. 
Birinci bölmədə iqlim dəyişikliyi feno-
meni ətraflı araşdırılır, mövcud durum 
təhlil olunur. Burada iqlim dəyişikliyi 
kontekstində gələcək dövr üçün proq-
nozlarla bağlı dəyərli məlumatlar veri-
lir. “Yaşıl iqtisadiyyat” konsepsiyasının 
davamlı inkişafda rolundan bəhs edi-
lir və bu sahənin nəzəri konseptual 
əsasları araşdırılır. 

Bölmədə iqtisadi fəaliyyət 
nəticələrinin buraxılış modeli, eko-
iqtisadi səmərəlilik əmsalı, iqtisadi 
ekspansiyanın ekoloji baxımdan  da-
vamlı, maksimum və optimum hədləri, 
tələbatların iyerarxiyası haqqında 
maraqlı anlayışlar yer alır. Davam-
lı iqtisadi rifah səviyyəsinin iqtisadi 
ekspansiyanın maksimum və op-
timum səviyyələrində nəzəri təhlili 
aparılır və ümumi rifah həddinin 
qiymətləndirilməsi üçün istifadə olu-
nan Real İnkişaf İndikatoru haqqında 
məlumat verilir.  

Bu bölmədə urbanizasiya pro-
sesi və iqlim dəyişikliyi kimi ekoloji 
problemlərin  qarşılıqlı əlaqəsi araş-
dırılır və şəhərlərin bu prosesdə rolu 
ilə bağlı mühüm  statistik məlumatlar 
təqdim edilir. Burada “yaşıl urbaniza-
siya” məsələlərinə də toxunulur və bu 
sahədə vahid konsepsiyanın olma-
ması xüsusi vurğulanır. Eyni zaman-
da, oxuculara daha aydın olsun deyə 
“yaşıl transformasiya” məsələlərində 
fərqli “start nöqtələr”, ilkin struk-
tur elementləri və hərəkətverici 
qüvvələrlə bağlı anlayışların əhatəli 
izahı verilir. Bütün bunlarla yanaşı, 
“yaşıl şəhərlər”in qurulmasında kom-

ponent elementlər sayılan enerji, 
nəqliyyat, yaşayış infrastrukturu, su 
və kanalizasiya xidmətləri, davamlı 
istehlak zənciri haqqında əhəmiyyətli 
məlumatlar diqqətə çatdırılır. 

Monoqrafiyanın ikinci bölməsində 
bəşəriyyətin enerji istehlakı statistik 
olaraq təhlil edilir. Bu zaman enerji 
istehlakında yüksək paya malik olan 
karbon əsaslı enerji mənbələri araş-
dırılır və onların intensiv istifadəsinin 
yaratdığı ekoloji gərginliklər ətraflı 
təhlil olunur. Bu əsasda dünya enerji 
istehlakını ətraf mühitə daha az təsir 
göstərəcək şəkildə restruksiya etmək 
üçün “enerji səmərəliliyi” anlayışı izah 
edilir və bu amilin faydaları göstərilir.   

Burada, həmçinin “yaşıl 
maliyyə”nin ortaya çıxma zərurəti və 
onun müxtəlif istiqamətlər üzrə təhlili 
aparılır, eyni zamanda, bu sahədə 
mövcud əngəllərdən bəhs olunur. 
Maliyyələşmənin istənilən layihənin 
həyata keçirilməsində önəm daşı-
dığı, ətraf mühiti qoruyan layihələr 
və texnologiyalarda fayda-xərc 
elementlərinin tarazsızlığı, habelə 
maliyyələşmənin bu tarazlığı yarat-
maqdakı rolu dəyərləndirilir. 

Monoqrafiyanın üçüncü 
bölməsində Azərbaycanda “yaşıl 
iqtisadiyyat”ın mövcud durumundan 
və perspektivlərdən danışılır. Burada 
Azərbaycanda “yaşıl iqtisadiyyat”ın 
inkişafı imkanları araşdırılır, alterna-
tiv enerji mənbələrindən istifadənin 
mövcud vəziyyəti qiymətləndirilir və 
perspektivlər barədə geniş  məlumat 

verilir. Göstərilir ki, ölkəmizin quru 
əraziləri ilə yanaşı, Xəzər dənizində 
də böyük “yaşıl enerji” potensialı-
mız var. İlkin tədqiqatlara əsasən, 
Xəzər dənizinin Azərbaycana 
məxsus hissəsində külək enerjisi-
nin ümumi texniki potensialı 157 GVt 
həcmindədir. Dənizdə mövcud olan bu 
potensialdan elektrik enerjisinin ixra-
cı, həmçinin “yaşıl hidrogen istehsalı” 
ölkə iqtisadiyyatına əlavə dəyər qa-
zandıracaq perspektivlərdir. 

Bu bölmədə işğaldan azad olu-
nan ərazilərin “yaşıl enerji” zonasına 
çevrilməsi istiqamətində görülən işlər 
barədə də dolğun informasiya verilir. 
Prezident İlham Əliyevin azad olun-
muş Qarabağ və Şərqi Zəngəzuru 
“yaşıl enerji” zonası elan etdiyi bildirilir. 
Azad olunmuş ərazilərin təsdiqlənmiş 
potensialı 7200 meqavat Günəş və 
2000 meqavat külək enerjisi təşkil 
edir. Artıq Cəbrayıl və Zəngilan ra-
yonlarının ərazisində 240 meqavatlıq 
günəş elektrik stansiyasının tikilməsi 
istiqamətində mühüm işlər aparılır. 

Burada, həmçinin iqlim 
dəyişikliyinin büdcə siyasətinə in-
teqrasiyası, Azərbaycanda iqlim 
dəyişikliyi ilə mübarizənin hüquqi və 
institusional çərçivəsi, iqlimlə əlaqəli 
fəaliyyətlərin maliyyələşdirilməsi, 
“yaşıl büdcə” çərçivəsinin tətbiqi 
məsələləri geniş şərh olunur. “Yaşıl 
artım”ın kənd təsərrüfatının inkişafın-
da rolu dəyərləndirilir və bu sahədə 
mövcud nəzəri əsaslar müzakirə 
edilir. Nəhayət, aqrar sektorda “ya-
şıl iqtisadiyyat”ın inkişaf istiqamətləri 
göstərilməklə monoqrafiya məntiqi 
sonluqla yekunlaşdırılır.  

Monoqrafiya Azərbaycanda “ya-
şıl düşüncə” və həyat tərzinin forma-
laşmasına töhfə verməklə, iqtisadi 
inkişafa dair dövlət proqramlarının, 
strateji sənədlərin, regional və yerli 
layihələrin hazırlanmasında, habelə 
sahəyə dair müvafiq tədbirlərin həyata 
keçirilməsində istifadə edilə bilər. 
Həmçinin monoqrafiya tədqiqatçılar, 
sahibkarlar, ekoloqlar, bioloqlar, dok-
torantlar, dissertantlar, magistrantlar 
və tələbələrin faydalanması baxımın-
dan mühüm önəm daşıyır.  

Akif VƏLIYEV, 
iqtisad elmləri doktoru, Kənd 

